
¥тµ³ кµнµнэн, убаастабыллаах коллегалар!

      Сана µ³рэх дьыла са±аламмытынан бары учууталлары, иитээччилэри, салайааччылары, э´игинэн сирэйдээн µ³рэнээччилэри, т³р³ппµттэри, общественность бэрэстэбиитэллэрин исти²ник э±эрдэлиибин! ¥рдµк хаачыстыбалаах µ³рэх хаачыстыбалаах олох т³рд³ буоларын ³йд³³н хас биирдиибит µлэ±э-µ³рэххэ эппиэтинэстээхтик сы´ыанна´арыгар эрэнэбин.

     1940 сыллаахха Мэ²э Ха²алас оройуонун µ³рэ±ирии салаатын и´инэн учууталлар идэлэрин уонна методическай та´ымнарын µрдэтэр сыаллаах педагогическай кабинет а´ыллыбыта. Кабинет сэбиэдиссэйинэн Сосин Алексей Ильич, методи´ынан Игнатьев Василий Семенович анаммыттара. Ол кэмтэн ыла 75 сыл аа´ан, 2015 сыл би´иги   улууспутугар методическай сулууспа µбµлµ³йµгэр ананан ыытылла турар. «ФГ¥³С: муниципальнай та´ым²а олоххо киллэрии практиката» научнай- практическай конференция, Брызгаловскай аа±ыылар, µгэс буолбут професиональнай конкурстар, методическай семинардар, онтон да атын тэрээ´иннэр былааннаахтык бардылар.
    Са²а µ³рэх дьыла а´ыллыытыгар ыытыллар µгэс буолбут мунньахпытын быйыл методическай µлэ±э ту´аайдыбыт. ¥³рэ±ирии салаатыгар кэли²²и кэм²э киирбит уларыйыылар: «Российскай Федерация±а µ³рэ±ирии ту´унан сокуон», Федеральнай государственнай µ³рэ±ирии стандартара, «К³дьµµстээх контракт», аттестацияны ыытыы са²а бала´ыанньата методическай µлэни тэрийиигэ муниципальнай да та´ым²а, µ³рэ±ирии тэрилтэтин да та´ымыгар са²а к³рµµлэри ирдииллэр. Ол эрэн урукку ³ттµгэр мунньуллубут, бэйэтин кэмигэр к³дьµµстээхтик туттуллубут баай уопут умнууга хаалбакка, санардыллан, чочуллан табатык туттуллуохтаах дии саныыбын. Ол и´ин бµгµн- сарсын «Методическай µлэ: µгэс буолбут к³рµµлэр уонна са²алыы сы´ыан» тиэмэ±э педагогическай µлэ ветераннарын, µ³рэ±ирии тэрилтэлэрин, методическай холбо´уктар салайааччыларын, учууталлары, иитээччилэри кытта кэпсэтии бара турар.

   Мэнэ Ха²алас оройуонугар методическай сулууспа баар буолуо±уттан ыла би´иги учууталларбыт, иитээччилэрбит идэлэрин та´ымын µрдэтиигэ, басты² уопуту олоххо киллэриигэ, µ³рэх хаачыстыбатын тупсарыыга республика±а наар инники кµ³²²э сылдьыбыттара. Историяттан а±ыйах холобуру ахтан а´ардахха:

- Сэрии иннинээ±и сылларга ирдэбил бы´ыытынан байыаннай дьыала предметин µ³рэх былааныгар киллэрии;

- 50-с сыллар бастакы анардарыгар нуучча тылын µ³рэтиигэ ураты бол±омтону ууруу, кылааска хаалыыны утары охсу´уу, µ³рэтиини айыл±аны кытта ситимнээн ыытыы; 

- Бу сылларга кустовой методическай холбо´уктары тэрийии;

- 60-с сыллартан физико- математическай кылаа´ы арыйыы, кабинетнай систиэмэнэн µлэлээ´ин;
- 70-80-с сылларга «Оскуола- комплекстары» тэрийии, уруоктарга сана методикалары киллэрии;
- 90-с сылларга Национальнай оскуолалар концепциялара олоххо киириитэ, «Сыл басты² учуутала», «Сыл басты² иитээччитэ» конкурстар, инновационнай оскуолалары тэрийии.
     Майа, Хапта±ай, Бµтэйдээх, Т³²µлµ, Т³хтµр курдук басты² оскуолалар республика учууталларын идэлэрин µрдэтэр институт тирэх площадкаларын бы´ыытынан сити´иилээхтик µлэлээбиттэрэ. Оройуон чулуу учууталлара Лука Никифорович Харитонов, Парфений Никитич уонна Надежда Евменьевна Самсоновтар, Николай Васильевич Егоров, Василий Семенович Игнатьев, Василий Васильевич Назаров, Вера Семеновна Заровняева, Мотрена Петровна Дьяконова,  Василий Николаевич Оконешников, Густав Давыдович Сосин, Людмила Гаврильевна Фомина уонна да атыттар педагогическай уопуттара киэ²ник тар±аммыта, кинилэр суруйбут µ³рэтэр- методическай пособиеларынан республика учууталлара µлэлээбиттэрэ.
     Сµµрбэ биирис µйэ±э µктэнэн баран, улуус методическай сулууспатын ураты бол±омтотугар µ³рэтии сана технологиялара, учууталлар уонна µ³рэнээччилэр научнай-чинчийэр µлэлэрэ, методическай µлэни са²а- инновационнай, экспериментальнай та´ым²а та´аарыы, µ³рэ±ирии ти´игин информатизациялаа´ын турбута. ¥³рэтии технологияларын киинэ, «Образ» методологическай куру´уок тэриллэн µлэлээбиттэрэ, «Уруок», «Сана оскуола», «Дьо±урдаах о±олор», «Айымньылаах учуутал», «¥рдµк категориялаах учуутал оскуолата» бырайыактар олоххо киирбиттэрэ. Республика±а бастакынан би´иги улуус учууталлара авторскай куурустары ыыппыттара. Биирдиилээн басты² педагогтар: Сергей Афанасьевич Харитонов, Аркадий Дмитриевич Афонскай, Валентина Гаврильевна Шадрина, Маргарита Климентьевна Афанасьева, Марфа Иннокентьевна Ноговицына, Ньургуйаана Афанасьевна Владимирова  уопуттара федеральнай та´ымнаах профессиональнай конкурстарга сити´иилээхтик к³рд³рµллµбµтэ.
Убаастабыллаах коллегалар!

     Методическай µлэ µгэс буолбут форматтара: педагог методическай та´ымын µрдэтии былаана, «Эдэр учуутал оскуолата», наставничество, а´а±ас уруоктар фестиваллара, методическай десаннар, араас хабааннаах к³рµµ- конкурстар билигин да±аны актуальностарын (сибилигин у´улуччу суолталарын) сµтэрбэттэр, олору к³дьµµстээхтик ту´аныахха с³п, наада да±аны.
     Ол гынан баран бириэмэ биир сиргэ турбат, µ³рэ±ирии ти´игэр буолар уларыйыылар сµрдээх тэтимнээхтэр. Учууталга, иитээччигэ туруоруллар ирдэбиллэр кµµ´µрэллэр, ол и´игэр кини методическай та´ымыгар. «РФ-±а µ³рэ±ирии ту´унан» сокуон 47,48 ыстатыйалара педагогическай µлэ´иттэр правовой статустарын, кинилэр бырааптарын уонна эбээ´инэстэрин чопчулууллар. Онно этиллэринэн кинилэр профессиональнай та´ымнарын µрдэтэллэрэ быраап эрэ буолбакка, эбээ´инэс бы´ыытынан ирдэнэр.
     Бµгµн мин методическай µлэ µс та´ымыгар тохтуохпун ба±арабын. Бастатан туран, учуутал тус бэйэтин та´ыма.  ¥³рэ±ирии ти´игэр гуманизация, гуманитаризация ту´унан кэпсэтии барбыта балай да кэм буолла. Ол тухары, µксµгэр бу тиэрмини о±о уонна педагог икки ардыларыгар субъект- субъектнай сы´ыанна´ыылары µ³скэтии курдук к³р³н кэллибит. О±о µ³рэххэ, бэйэтин сайыннарыыга мотивациятын у´угуннарыыга µлэ барда, биирдиилээн о±о±о ту´уламмыт программалар, маршруттар, траекториялар моделлара о²о´уллан олоххо киирэллэр. Онтон ол учууталга, педагогка, кини профессиональнай, методическай та´ымын µрдэтиигэ, уопутун тар±атыыга, бэйэтин сайыннарыыга кыаллар дуо? Урукку ³ттµгэр, µксµн ити боппуруо´унан предметинэн методическай холбо´уктар салайааччылара, директоры иитэр- µ³рэтэр µлэ±э солбуйааччылар, методистар  дьарыктанан кэлбиттэрэ. Сорох тµгэ²²э педагог аттестация бараары гынна±ына дьыаланы- куолуну кытта бу коллегалар ч³к³т³р, саа´ылыыр, оннун булларар тµгэннэрэ µ³рэх тэрилтэлэригэр баар буолааччы. Ону тэ²э, кэмигэр куурсу барбакка хаалбыт, методическай семинардарга кыттыбат, а´а±ас уруоктары, дьарыктары биэрбэт, коллегаларын уопутун µ³рэппэт дьон суох буолбатахтар. Хас биирдии педагог бэйэтин сайыннарарга ба±алаах, интэриэстээх, к³хт³³х буолуохтаах. Т³´³н³н педагог µ³рэнэргэ, сайдарга ба±алаах да, оччонон µлэтэ тµмµктээх буоларын ³йдµ³х тустаах. Тµгэнинэн ту´анан, ки´и оло±ун тухары µ³рэниэхтээ±ин ту´унан бэргэн этии баарын санатан аа´ар то±оостоох.
       Онон бастатан туран, хас биирдии педагог бэйэтин профессиональнай уонна методическай та´ымын µрдэтиигэ анал былааннаах буолара ирдэнэр. Былаан у´ун, 5 сылга тиийэр болдьохтоох буолара ордук уонна сыл аайы чопчуланан, са²ардыллан и´иэхтээх. 

      Куурустары былааннаа´ы²²а педагогтар тиэмэни талыыга улахан бол±омтолорун ууруохтарын наада. Билигин куурус ыытар лицензиялаах тэрилтэлэр элбээтилэр, хабар тиэмэлэрэ да киэ². Онон тус бэйэ интэриэ´инэн, идэтин  приоритеттарынан салайтарарга кыах баар. Манна µгµс педагогтар проблема бы´ыытынан сорох куурустар т³л³бµрдээхтэрин, киин куораттарга барарга проезд харчытын боппуруо´ун туруораллар. Билиги²²и кэм²э хас биирдии ки´и бэйэтин сайдыытыгар инвестициялыыра, ол эбэтэр харчы угара олох ирдэбилэ буолла. Тус бэйэ µбµн- харчытын уонна µ³рэх тэрилтэлэригэр к³рµллэр µбµ табыгастаахтык аттаран ту´анар наада. Ону тэнэ, кэннэки сылларга сорох оскуолалар педагогтара уоппуска кэмигэр сынньала²²а айаннарын курсовой бэлэми кытта дьµ³рэлииллэрин  би´ириэххэ с³п.
      Педагог профессиональнай та´ымын µрдэтии атын форматтарынан переподготовка уонна соискательство буолар. Бу хайысханан ордук эдэр педагогтар хото дьарыктаналлара ирдэнэр. Кµн бµгµн ¥³рэ±ирии сайдыытын уонна идэни µрдэтии института 15 араас суол идэ±э эбии µ³рэхтээ´ин программаларынан бэлэмнээ´ини ыытар. Ол и´игэр улуус µ³рэ±ин ти´игэр  олус наадалаах «¥³рэ±ирии менеджменэ», «Социальнай педагогика», «Педагогика уонна психология», «Эбии µ³рэхтээ´ин педагогиката» уо.д.а. Быйыл µ³рэ±ирии управлениетын  уонна институт салалталарын  кэпсэтиитинэн 25 салайааччы «¥³рэ±ирии менеджменэ» программанан µ³рэнэ сылдьаллар. Ол гынан баран бу б³л³хх³ эдэр педагогтар суохтар. Науканан дьарыктаныыны эдэр педагогтар эмиэ бол±омто киинигэр ылыахтарын наада. 2015 сыл туругунан улууска 1 педагогическай наука кандидата, 3 аспирант, 1 магистрант, 11 соискатель бааллар. Кинилэр ахсааннарын элбэтэр сорук турар, ол и´игэр эдэр педагогтарынан. Оскуола иннинээ±и µ³рэх  уонна эбии µ³рэхтээ´ин тэрилтэлэрин педагогтара бу хайысханан дьарыктамматтарын кэриэтэ. Ол итэ±э´и туоратарга педагогтар ылсыахтарын наада.
      Республика а±а ба´ылыгын к³±µлээ´ининэн «Профи- учуутал» куонкурус 2 сыл ыытылынна. Ааспыт µ³рэх дьылыгар барбыт куонкуруска би´иги улуус учууталлара сити´иилээхтик кыттыбыттара. 6 оскуола: Хапта±ай, Бэдьимэ, Павловскай, Мэлдьэхси, Хорообут, Майа Ф.Г.Охлопков аатынан орто оскуолалар  учууталлара ордук µчµгэй к³рд³рµµлээхтэр. Предметтэринэн ылан к³рд³хх³, нуучча тылын уонна литературатын учууталлара басты²нар. 3 история учуутала 100 баалы ылары ситиспиттэрэ, 11 учуутал бэйэлэрин предметтэринэн басты² 10 учуутал и´инэн киирсэллэр. Ол гынан баран, бу сити´ии иккис ³рµттээ±ин ³йдµ³хтээхпит. Ол учуутал тус бэйэтин билиитэ уонна кини µ³рэнээччилэрэ государственнай тµмµк аттестация±а к³рд³рµµлэрэ. Хомойуох и´ин, манна арааста´ыы баарын билиниэх тустаахпыт. Холобур, басты² к³рд³рµµлээх Мэлдьэхси, Хорообут оскуолаларыгар выпускниктар тµмµктэрэ то±о намы´а±ый? Басты² к³рд³рµµлээх учууталлар выпускниктарын тµмµгµнэн рейти²²э то±о кэннэки позицияларга сылдьалларый? Бу проблема биричиинэтэ туохханый? Куонкурус бэйэтин формата ситэ чочуллубата±ар дуу, учууталлар методическай та´ымнара м³лт³±³р дуу? Учуутал методическай та´ымын µрдэтиигэ µ³рэх тэрилтэтэ тугу о²оруон себµй?
      Онон икки´инэн, µ³рэх тэрилтэтин методическай µлэтин к³рµ³ххэйин. Кµн бµгµн µгэс буолбут методическай µлэ к³рµ²нэрэ: методическай холбо´уктар, эдэр учуутал оскуолата µлэлииллэр, предметнэй нэдиэлэлэр, методическэй семинардар ыытыллаллар. Бу форматтар у´ун сыллар тухары к³дьµµстээхтик µлэлээн кэллилэр, билигин да±аны туттуллуохтарын с³п. Ол гынан баран,  онтон хал буолбат курдук гына саналыы тэрийэр кэм кэлбитин ³йдµ³хтээхпит. 

          Эдэр педагогтар ахсааннара сыллата µ³рэх тэрилтэлэригэр элбээн и´эр. А²ардас бу са²а µ³рэх дьылыгар 32 эдэр учуутал оскуолаларга,  6 иитээччи детсадтарга кэллэ. Биллэн туран, эдэр коллегалар уопутуруохтарыгар дылы кинилэри µ³рэтэр- такайар, сµбэ- ама буолар сорук µ³рэх тэрилтэтин салалтатын иннигэр турар. Урукку ³ттµгэр та´аарыылаахтык µлэлээн кэлбит институт- наставничество с³ргµтµллэн, суолтатыгар эрэ буолбакка, ти´игин быспакка, былааннаахтык, практическай хайысхалаахтык барыан наада. Наставник учуутал эдэр учуутал уруогар, дьарыгар сылдьан, ону бииргэ анализтаан, кэлэр уруогу былааннаан, бэйэтин уруогар сырытаннаран µлэлиирэ ирдэнэр.  Эдэр педагогтар ыарыр±атар, мунаарар боппуруостара уруокка, дьарыкка эрэ  буолбатах. Документацияны толорууттан са±алаан, о±олору, т³р³ппµттэри кытта сы´ыа²²а тиийэ буолуон с³п. Ону эрдэттэн ал±а´ы та´аарбат курдук гына сэрэтэн µлэлэ´иэххэ наада. Т³р³ппµт о±отун такайарын курдук эдэр педагогтарбытыгар кµн аайы такайыы. Кинилэри иитии наада. Онно улахан эрэли би´иги наставникатарга уурабыт. Улууспутугар µрдµк категорялаах, элбэх сыл ыстаастаах педагогтар, профессиональнай куонкурустар кыайыылаахтара, «СР методи´а» анал бэлиэлээх педагогтар элбэхтэр. Кинилэр потенциалларын наставничество±а ту´аныахха, эдэр педагогтарга к³м³нµ кинилэр миссияларын курдук саныахха наада.
     Эрдэ эппитим курдук, педагогтар профессиональнай та´ымнарын µрдэтии кинилэр бэйэлэрин эбээ´инэстэрэ буолар. Ол эрэн, µ³рэх тэрилтэтин салалтата ону мэлдьи хонтуруолга илдьэ сылдьыахтаах. Сыллата хас ки´и, ханнык кууру´унан хабыллыахтаа±ын салалта билиэхтээх. Чуолаан, кµн бµгµн, тирээн турар сорукпут, оскуола иннинээ±и µ³рэх тэрилтэлэригэр уонна сµрµн уопсай µ³рэхтээ´и²²э ФГУ³С киириитэ буолар. Сорох тэрилтэлэргэ бу хайысха±а кууру´унан хабыы ³сс³ да ситэтэ суох. Чуолаан, уру´уй, музыка, физкультура, технология учууталлара, иитээччилэр, эбии µ³рэхтээ´ин педагогтарыгар бу проблема турар. Ааспыт µ³рэх дьылыгар сорох оскуолалар ИРОиПКны кытта бииргэ µлэлээн корпоративнай  куурустары тэрийэн ыыттылар. Миэстэтигэр буолар куурустар практическай хайысхалаахтарынан ордуктар уонна коллектив барыта биир проблема тула тµмсэригэр т³´µµ буолаллар. Онон салгыы бу хайысха±а µлэ барара ирдэнэр.
     ¥³рэх тэрилтэлэригэр аан бастакынан бол±омто киинигэр уруоктар, дьарыктар, кинилэр ыытыллар  таьымнара, онно туттуллар технологиялар туруохтаахтар. Бу µ³рэх тэрилтэлэрин кµннээ±и соруктара буолар. Урукку ³ттµгэр салайааччылар сылга 100-150 чаас уруокка сылдьаллара ирдэнэр этэ. Бу практиканы хайаан да с³ргµттэххэ табыллар. Кистэл буолбатах, кэннэки кэм²э оскуола директордара, завучтара, детсад сэбиэдиссэйдэрэ, старшай иитээччилэрэ кµннээ±и тµбµккэ µтµрµттэрэн уруокка, дьарыкка аанньа сылдьыбаттарын тµмµгэр, педагогтар ³ттµлэриттэн эмиэ к³´µµн сы´ыан µ³скµµр, ол тµмµгэр хаачыстыба тµ´эр. Ол гынан баран ахсааны эккирэтии эрэ буолбакка, к³дьµµстээхтик сылдьыахха наада, итэ±э´и булар сыаллаах буолбакка, к³м³ о²орор сыаллаах. Оччотугар салайааччылар бэйэлэрэ уруогу, дьарыгы былаанныырга, ыытарга, анализтыырга бэйэлэрэ компетентнай буолаллара ирдэнэр. Уруокка, дьарыкка салайааччылар сылдьыыларыгар управление ³ттµттэн ирдэбили, хонтуруолу кэтэспэккэ µ³рэх тэрилтэлэрэ бэйэлэрэ ылсыахтаахтар.
     ¥³рэ±ирии проце´ын тэрийиигэ учууталлар ордук туохха ыарыр±аталларын ту´унан ааспыт µ³рэх дьылыгар ыытыллыбыт анкета±а кинилэр ордук рабочай программалары уонна о±олор компетентностарын сайыннарар сорудахтары онорууну ааттыыллар. Онон бу боппуруостар оскуола методическай сулууспатын иннигэр турар уталытыллыбат сорук буолуохтаахтар.

     Уруокка туттуллар µ³рэ±ирии са²а технологияларын ту´унан эттэххэ, улууска эрдэттэн µлэ барбыт буолан кµн бµгµн µгµс µ³рэх тэрилтэлэрэ ФГ¥³С сµрµн µ³рэхтээ´и²²э киириитигэр бэлэмнэрин ту´унан ыйаллар. Учууталлар ордук критическай толкуйдаа´ыны сайыннарыы, проектнай µлэ, ИКТ, сатабыл  технологияларын уруоктарга, дьарыктарга хото ту´аналларын ту´унан анкета±а эппиэттииллэр. Манна би´иги лаборатория- оскуолаларбыт: Т³²µлµ, Майа Ф.Г.Охлопков аатынан, Хапта±ай орто оскуолалара кэккэ сыллар усталарыгар былааннаах µлэ ыыппыттарын, улуус та´ымыгар µ³рэ±ирии технологияларын ту´аныыга педагогическай аа±ыылар элбэх педагогу хабан барбыттарын бэлиэтиир то±оостоох. Ол гынан баран, µ³рэ±ирии технологиялара теория эрэ та´ымыгар хаалан хаалбакка кµннэтэ µлэлииллэрин сити´иэх тустаахпыт, ол эбэтэр хас биирдии уруок, дьарык бу технологиялар н³²µ³ о±о±о билиигэ- к³рµµгэ тарды´ыыны к³±µлµ³хтээх, µ³рэх хаачыстыбатын тупсарыахтаах.
     Салгыы учууталлар, иитээччилэр методическай µлэ ханнык к³рµ²нэрин ордук к³дьµµстээ±инэн аа±алларыгар тохтуом этэ. Ол курдук, кинилэр ма²найгы миэстэ±э коллегалара ыытар а´а±ас уруоктарын, маастар- кылаастарын, айар отчуоттарын этэллэр. Икки´инэн, практическай хайысхалаах семинардар. Чахчыта, анкета к³рд³рбµтµнэн, «Истибиттээ±эр к³рбµт ордук» диэн бэргэн этии бигэргэтиллэр. Илэ хараххынан к³р³н, бэйэ уопутун кытта тэ²нии тутан практика±а киллэрдэххинэ ту´алаа±а чахчы. Бэйэни сайыннарыы, биирдиилээн консультациялар курдук формаларга бол±омто итэ±эс. ¥³´ээ этиллибитин курдук, бу бµгµ²²µ кµ²²э хас биирдии педагогтан ирдэнэрин ³сс³ то´о±олоон бэлиэтиэм этэ.  Онтон предметинэн методическай холбо´уктар к³дьµµстэрин бара- суо±а 10 эрэ% учуутал бэлиэтээбит. ¥³рэх предметтэринэн тэриллэр методическай холбо´уктар оннуларыгар проблемаларынан холбо´уктар µлэлэрэ та´аарыылаах буолуон с³п. Холобур, Т³²µлµ орто оскуолатыгар ха´ыс да сылын µлэлиир µ³рэх хаачыстыбатын сыаналаа´ын лабораторията, Аллараа Бэстээх 1№-дээх оскуолатыгар ааспыт сылтан µлэлиир айар б³л³хт³р курдук форматтар баар буолуохтарын с³п. Предметтэр суолталарын намтаппакка эрэ, тустаах проблема н³²µ³ к³р³н µлэлиэххэ с³п дии саныыбын.

Убаастабыллаах коллегалар!
      Методическай µлэ µ´µс та´ымынан муниципальнай та´ым буолар. Э´иги бары билэргит курдук урукку ³ттµгэр оройуон µ³рэ±ириитин салалтатын и´инэн бастаан педагогическай кабинет, онтон методическай кабинет, салгыы методическай отдел µлэлээбиттэрэ. Онно µгµс сыл оскуола±а µлэлээбит педагогтар, салайааччылар µлэлээн ааспыттарын µгµс к³лµ³нэ дьон махтана ахталлар. Кэлин сылларга µ³рэ±ирии ти´игэр киирбит уларыйыылар, чуолаан нормативнай- правовой база уларыйыытын тµмµгэр методическай отдел уопсай µ³рэхтээ´ин ис хо´оонун отделыгар уларытыллыбыта, билигин отделга методистар оннуларыгар специалистар µлэлииллэр. Отдел сµрµн сыала- соруга муниципальнай µ³рэ±ирии ти´игэр µ³скээбит бы´ыыны- майгыны анализтаа´ын тµмµгэр сайды программатын о²оруу, государственнай стандартары олоххо киллэрии буолар. Ол сыал- сорук чэрчитинэн функцияларыгар µ³рэх тэрилтэлэригэр программалары о²орууга, басты² педагогическай уопуту тар±атыыга к³м³нµ о²оруу, программалар экспертизалара, педагогтарга уонна салайааччыларга аналлаах тэрээ´иннэри ыытыы буолар. Онон, к³ст³рµн курдук, µ³рэ±ирии управлениетын ³ттµттэн би´иги, учууталлар сайдалларыгар усулуобуйаны тэрийии, кыа±ы кэ²этии буолар.
       Учууталлар, оскуола±а  иннинээ±и уонна эбии µ³рэхтээ´ин педагогтарын уопутун тар±атыыга, кинилэр профессиональнай уонна личностнай сайдыыларыгар улахан оруолу профессиональнай конкурстар ылаллар. 1990 сылтан быыстала суох ыытыллыбыт конкурстарга улууска кыайбыт педагогтарбыт республиканскай, федеральнай та´ым²а сити´иилээхтик кытталлар. Кэлин 5 сылга «Сыл басты² учуутала» республиканскай куонкурска 3 кыайыылаах, 1 лауреат, «Сыл басты² иитээччитэ» конкурска 3 лауреат, 1 абсолютнай кыайыылаах, Эр дьон иитээччилэр форумнарыгар 1 кыайыылаах, «Сµрэхпин о±олорго биэрэбин» куонкурска- 3 номинация кыайыылаа5а, «Сыл ба´аатайа» куонкурска – 2 призер, «Сыл басты² методи´а» куонкуруска – 2 абсолютнай кыайыылаах баар буолла. Бу к³рд³рµµ µ³рэх тэрилтэлэрин уонна управление специалистара педагогтары сайыннарыыга бииргэ µлэлээ´иннэрин тµмµгэ буолар. Ол курдук, 2 сыл профессиональнай куонкурстарга кыттааччыларга проектнай семинардар µлэлээбиттэрэ ту´алаах буолла. Ааспыт сылга эр дьон учууталлар статустарын µрдэтэр сыаллаах «Сыл басты² учуутала» уонна «Эдэр педагог» куонкурустар кинилэргэ анаан буолбута. Кµрэхтэр абсолютнай кыайыылаахтара Андрей Владимирович Кычкин республиканскай, Николай Анатольевич Петров региональнай та´ым²а сити´иилээхтик кыттыбыттара. Сити´иллибитинэн уоскуйбакка куонкурстары тэрийиигэ эмиэ сы´ыан, бол±омто, формат уларыйыахтаах. Педагог бэйэтин сайыннарыытын былааныгар маннык куонкурустарга кыттыытын хайаан да киллэриэхтээх, µ³рэх тэрилтэтэ ону ³й³³н эрдэттэн бэлэмнэнии ыытыахтаах, улуус та´ымыгар тэрээ´ин уонна республиканскай кµрэхтэргэ бэлэмнээ´ин тупсуохтаах. Быйыл би´иги улууспутугар региональнай «Эдэр педагог» куонкурус Хаара орто оскуолатыгар ыытыллыахтаах. Оскуола салалтата уонна управление эрдэттэн былаан о²орон µлэни ыыта туруохтарын наада. Профессиональнай куонкурустарга кыттыы, кыайыы- чиэс эрэ курдук буолбакка, эппиэтинэс курдук эмиэ ³йд³нµ³хтээх. Улуус та´ымыгар, µ³рэх тэрилтэлэригэр  ыытыллар методическай хабааннаах дьа´алларга конкурсаннар актыыбынайдык кытталларыгар, куонкурска кыайыыларын педагогическай карьераларын му²утуур чыпчаалын курдук к³рб³тт³рµгэр ба±арабын.
     Быйылгы µ³рэх дьыла методическай сулууспа 75 сылыгар анаммытынан сибээстээн алтынньы ыйтан  ахсынньыга дылы методическай µлэ±э аналлаах 75 кµн биллэриллиэ. Кустовой методическай холбо´уктарынан оскуолалар, детсадтар, эбии µ³рэхтээ´ин кииннэрин µлэлэрин к³рµµ, басты² уопуту тар±атыы, методическай µлэ ветераннарын чиэстээ´ин ыытыллыа.
     Онтон муниципальнай уонна µ³рэх тэрилтэлэрин та´ымыгар быйылгы дьылга методическай тиэмэ бы´ыытынан эдэр учууталлары кытта µлэни ылынарга этии киллэрэбин. Предметтэринэн методическай холбо´уктар, технологияларынан лаборатория- оскуолалар µлэлэрин интеграциялаан Эдэр учуутал оскуолатын µлэлэтэр сорук турар. Ыйга биирдэ ыытыллар семинарга эдэр учууталларга уопуттаах  учууталлар, методист- учууталлар, куонкурустар кыайыылаахтара уопуттарын µллэстиэхтэрэ, практическай хабааннаах дьарыктары ыытыахтара. Отдел онорор методическай к³м³л³р³ сµрµннээн эмиэ элбэх эдэр учууталлаах оскуолары хабыа±а. Ордук ханнык тиэмэлэргэ к³м³ наадатын µ³рэх тэрилтэлэрэ бы´аарынан, отделы кытта µлэлэ´иэхтэрин наада.
Кµндµ коллегалар: иитээччилэр, учууталлар, салайааччылар!

      «Барыта  учууталтан тутулуктаах» диэн мээнэ±э эппэттэр. Бэйэбит билии- к³рµµ, сатабыл, кыах ³ттµнэн эмиэ кµрэстэ´эр кыахтаах буолуохтаахпыт. Учуутал бэйэтэ умайда±ына, µ³рэнээччитин уматар. Ол ту´унан µ´µс т³гµлµн µгэс буолбут атырдьах, бала±ан ыйдарынаа±ы мунньахтарбытыгар кэпсэтэбит. Хамсаа´ын баар, педагогтар муниципальнай µ³рэ±ирии ти´игэ сайдыытыгар бэйэлэрин дьо´ун кылааттарын киллэрэллэр. Кэлэр кэнчээри ыччат ту´угар тµбµктээх µлэ±ит сити´иилээх буоллун, доруобай- ч³л сылдьы², дьоллоох- соргулаах буолу²!
